Avgerð frá 18.09.2000, j. nr. 20S01-0093
Evni: Frádráttur fyri útreiðslur til ferðing (bilpengar, koyripengar frá partafelag), avskriving uppá skuldarar, minstukrøv til bókhald, eftirfylgjandi skjalprógvan
§ 31 í skattalógini 

 

· Samandráttur: Í samband við eftirlitsvitjan hjá virki, sum virkaði ull til tógv og troyggjur, hækkaði Toll- og skattstovan skattskyldugu inntøkuna við ikki nóg væl skjalprógvaðum útreiðslum til ferðing (bilpengar) og avskriving uppá skuldarar og væntandi skjalprógv fyri bókaðan kostnað fyri 1995 og 1996.
Skattgjaldarin kærdi avgerðina til kommunalu skattakærunevndina, sum - hóast skattgjaldarin tá (eftirfylgjandi) framlegði skjal um koyringina - staðfesti avgerðina hjá Toll- og skattstovuni. 
Skattgjaldarin kærdi avgerðina hjá kommunalu skattakærunevndini til landsskattakærunevndina, men nú bert viðvíkajndi koyripengunum hjá stjóranum og nú eisini minkað til 32.214 kr. Talan var um koyripengar, har stjórin hevði koyrt í egnum bili við takstinum 2,90 kr. og 1,90 kr. fyri hvønn koyrdan kilometurin. 
Landsskattakærunevndin legði dent á, at av framløgdu skjølum framgekk, at útreiðslan var fyri útkoyring av vøru fyri partafelagið í privatum bili hjá stjóranum. Eisini framgekk nær og hvagar og hvussu langt koyrt varð. Skjalið var eftirfylgjandi váttað í 1999. Tað at skattavaldið legði dent á, at skjalið var fingið til vega eftirfylgjandi og soleiðis ikki var til steðar undir eftirlitsvitjanini, metti landsskattanevndin ikki vera avgerandi. Avgerandi mátti vera, at framlagda skjalið vísti veruligu viðurskiftini, og tað metti landsskattakærunevndin. 
Landsskattkærunevndin metti, at skjalið leyk ásetingarnar í kunngerð nr. 22 frá 27.01.1993 um minstukrøv til bókhald og roknskap § 11 og at skattgjaldarin tí átti at fáa góðkent frádrátt fyri koyriútreiðslur sambært innsendu skjølunum. 

Málslýsing:
Virksemi hjá P/F umfatar keyp av ull frá privatpersónum. Ullin verður send til Skotlands at vaskast og verður síðani virkað til tógv og troyggjur á virkinum. Sølan er fyri tað mesta skipað sum heilsøla, men nakað av smásølu er eisini. Nakað av tógvi og troyggjum verður útflutt.

Málið byrjaði við eini eftirlitsvitjan, sum skattavaldið gjørdi hjá P/F í august 1998. Á vitjanini staðfesti skattavaldið, at 1) ferðakostnaður (bilpengar) í 1996 fyri kr. 35.294,- ikki var nóg væl skjalprógvaður, 2) skjalprógv væntaði fyri bókaðan kostna í 1996 uppá kr. 11.274,-, og 3) at avskriving uppá skuldarar í 1995 fyri kr. 87.574,- ikki var nóg væl skjalprógvaður. Tá ongi betri skjalprógv komu, hækkaði Skattavaldið síðani skattskyldugu inntøkuna í 1995 og 1996 samsvarandi.

Málið var kært til kommunalu skattakærunevndina, sum kom fram til, 1) at framlagda yvirlitið viðvíkjandi ferðaútreiðslum ikki var nóg gott skjalprógv, 2) at onki skjalprógv var viðvíkjandi kostnaðinum, og 3) at felagið hevur skattligt hall í 1995 og 1996, og tí kunnu teir skuldarar, sum eru mistir, men ikki avskrivaðir, avskrivast í komandi sjálvuppgávum. Skattakærunevndin staðfesti avgerðina hjá skattavaldinum. 

Tá málið verður kært til Landsskattakærunevndina, snýr kæran seg einans um koyripeningin hjá stjóranum uppá 35.294,- fyri árið 1996.

Kærarin ger galdandi:
Kæran snýr seg um koyripening hjá skattgjaldaranum uppá kr. 35.294 fyri árið 1996. Upplýst verður, at uppií hesi upphædd var av misgáum bókaður ein ferðaseðil uppá kr. 3.080,-, soleiðis at upphæddin eigur at vera kr. 32.214,-.

Upphæddin snýr seg um koyring, sum skattgjaldarin hevur koyrt fyri partafelagið í egnum bili. Upphæddin kemur fram soleiðis:

	10.000 km á 2,90 kr. pr. km
	kr. 29.000

	1.692 km á 1,90 kr. pr. km
	kr. 3.214

	Tilsamans
	kr. 32.214


Kærarin førir fram, at undir eftirlitsvitjanin var onki skjalprógv at finna í bókhaldinum, og at tað tí var í lagi, at frádráttur tá varð noktaður. Men saman við kæruni til kommunalu skattakærunevndina var skjalprógv lagt fram fyri koyringina. Talan var um eitt høvuðsyvirlit yvir koyringina fyri 1996 (skjal 1) , og avrit av sjálvari koyribókini fyri sama ár (skjal 2). Men skattakærunevndin vildi ikki góðtaka hetta sum skjalprógv.

Kærarin førir fram, at skattavaldið fyri 1997 hevur góðtikið skjalprógv á sama støði viðvíkjandi koyripeningi, og at tað tí er ørkymlandi, at hetta ikki er galdandi fyri 1996 eisini. Víst verður á, at sjálvt um felagið gjørdi ein feil, við tað at onki skjalprógv var í fyrsta umfari í bókhaldinum, so eigur felagið tó at hava rætt til seinni at kunna rætta feilin. Og tað er tað, sum felagið hevur gjørt við teimum innsendu skjølunum.

Toll- og Skattstovan ger galdandi:
Í ummælinum dagfest 14.06.99 frá økinum til kommunalu skattakærunevndina verður sagt, at fyri at ferðaútreiðslur kunnu dragast frá í rokniskapinum, skal ein uppgerð fyriliggja, sum heilt greitt vísir: 1) hvussu langt koyrt varð, 2) dagfestingina tá koyrt varð, 3) hvagar koyrt var, og møguligar viðmerkingar. Viðvíkjandi yvirlitinum (skjal 1), sum var lagt við kæruni verður víst á, at tað ikki er dagfest ella undirskrivað. Økið vísir á, at skjalið ikki var til staðar undir eftirlitsvitjanini, tí tá upplýsti kærarin, at ongin verulig uppgerð var gjørd, men at ein slík kundi gerast út frá teimum skjølum, sum skattgjaldarin hevði.

Kommunala skattakærunevndin førdi í avgerð síni fram viðvíkjandi yvirlitinum (skjal 1), at tað ikki var dagfest ella váttað, og at tað ikki var dagfest ella váttað, og at tað sást ikki, um tað var grundað á koyriroknskap. Nevndin metti tí ikki, at tað kundi geva rætt til at fáa frádráttin góðtiknan. Tá kærarin fekk hesa fráboðan, varð avrit av koyribókini hjá skattgjaldaranum (skjal 2) sent skattakærunevndini. Og hetta skjalið er váttað og undirskrivað tann 22.09.99. Nevndin gjøgnumgekk koyribókina, men metti ikki, at hon lýkur ásetingarnar, sum Toll- og Skattstovan ásetir. Avgerðin hjá skattavaldinum um ikki at góðkenna frádráttin fyri koyring var sostatt staðfest.

Í ummælinum dagfest 11.02.2000 frá økinum til Stýrið verður upplýst, at hjálagt kæruni til kommunalu skattakærunevndina varð sent eitt skjal (skjal 1). Hetta skjalið, sum ikki var dagfest ella undirskrivað, var ikki í rokniskapinum, tá eftirlitið var gjørt, men var skrivað í samband við kæruna. Seinni var so avrit av koyribókini sent skattakærunevndini.

Toll- og Skattstovan førir fram, at um eitt felag skal kunna fáa frádrátt fyri eini útreiðslu, skal hendan kunna skjalprógvast sambært § 31 í skattalógini og kunngerð nr. 22 frá 27.01.93 um minstukrøv til bókhald og roknskap § 11.

Viðmerkingar frá Landsskattakærunevndini og avgerð:
Leggjast má til grund, at stjórin koyrir við privata bili sínum fyri P/F. Í roknskapi felagsins fyri 1996 er bókað ein útreiðsla uppá 35.294 kr., harav 32.214 kr. eru fyri koyring, sum stjórin hevur koyrt fyri partafelagið í sínum privata bili. Skattavaldið hevur ikki góðtikið hesa rakstrarútreiðsluna vísandi til, at smb. § 11 í kunngerð um minstukrøv til bókhald og roknskap er framlagda skjalprógvið ikki nóg gott.

Smb. § 11, stk. 4 í kunngerð um minstukrøv til bókhald og roknskap stendur, at skjøl viðvíkjandi keypi og sølu skulu hava upplýsingar um:

navn og bústað hjá ávikavist seljara og keypara,
slag, nøgd og upphædd á veitingini,
dag, tá skjalið er útgivið og 

møguligt fakturanummar ella samsvarandi samleikaprógv (identifikatión). Virki sum næstan bert selja til privatar brúkarar, kunnu lata vera við at útflýggja eitt skjal, uttan so at keyparin biður um hetta.

Á framløgdu skjølunum framgongur, at útreiðslan er fyri útkoyring av vøru fyri P/F í privatum bili hjá stjóranum í 1996. Eisini framgongur nær, hvagar og hvussu langt koyrt var. Skjalið er eftirfylgjandi váttað tann 22.09.1999. So eftir hesum lýkur skjalið ásetingarnar í § 11, stk. 4 í kunngerðini. 

Skattavaldið tykist at leggja dent á, at skjalið er fingið til vega eftirfylgjandi, tí tað ikki var til staðar undir eftirlitsvitjanini. Hetta kann tó ikki vera avgerandi. Avgerandi má vera, um framlagda skjalið vísir veruligu viðurskiftini, og um so er, so eigur tað at leggjast til grund. Kærarin hevur fyri Landsskattakærunevndini upplýst, at tað eisini ber til út frá postgjaldinum at staðfesta í roknskapinum, hvørjar sendingar eru koyrdar og hvørjar eru sendar við postinum. 

Vísandi ti, at skattavaldið hevur sýtt frádráttin einans grundað á, at framlagda skjalið ikki var haldgott skjalprógv, hevur Landsskattakærunevndin avgjørt at broyta avgerðina við tí grundgeving, at skjalið lýkur ásetingarnar í § 11 í kunngerð um minstukrøv fyri bókhald og roknskap. Kærarin eigur tí at fáa góðkent frádrátt fyri koyriútreiðslur1996 sambært innsendu skjølunum. 

Hendan avgerð hjá Landsskattakærunevndini kann leggjast fyri Føroya Rætt, men skal hetta verða gjørt innan 3 mánaðar frá hesi fráboðan.

